
Irunen 15.000 zuhaitz inguru daude, familia, 
genero eta espezie desberdinetakoak.

2023 eta 2024 arteko neguko landaketa kanpainaren 
barruan, lehenbizi, urrian, 94 ale eskatu ziren, eta, gero, 

urtarrilean, beste 45.

2024ko abenduan ehun urte beteko dira 
Salvador Echeandíak Irungo hiriari Gal 

estadioa eraikitzeko lursaila dohaintzan 
eman zionetik.

Salvador Echeandía Gal irundarra izango da aurtengo CBA 
liburutegiko programazioaren ardatz nagusia.

Hirian beste bideozaintzarako 8 kamera 
instalatu dira, zaintza indartzeko eta 

Udaltzaingoa bitarteko gehiagoz 
hornitzeko.

Kamerak Luis Marianon, Behobian, Euskal Herria 
hiribidean eta San Migel auzoan daude.

«Do, Re, Ni» proiektuak musikaren bidez 
narriadura kognitiboaren estimulazioa 
eta prebentiboa lantzen du 60 urtetik 

gorakoentzat.  

Urte osoan egingo dira tailerrak, Xabier Lizaso Loidi 
pianista eta ikertzaile ospetsuaren eskutik.

Osasun Bidasoa plataformak salatu du Irun 
Erdialdeko gaueko eta jaiegunetako larrialdi 

zerbitzua 8 txanda baino gehiagotan 
medikurik gabe geratu dela azken 3 

hilabeteetan.  

Plataformak salatu du Osasun Sailak oraindik ez 
dituela egin Bidasoa ospitalea eta Irungo anbulatorioak 

handitzeko eta hobetzeko behar diren inbertsioak.

31 merkatari daude aktibo Irun.market 
plataforman, eta aurten beste saltoki 

batzuk sartzea aurreikusten da.

Plataformak 256.000 eurora arteko zenbatekoa jasoko du 
aurten zerbitzu berriak garatzeko, webgunean streaming 

eta bideo sistemak txertatu eta intranet bat sortzeko.

139 ZUHAITZ 100 URTE

8 KAMERA

60 URTETIK 
GORAKOENTZAT

8 TXANDA

31 MERKATARI

2024ko apirila

23Bertso jarriak

BERTATIK BERTARA

2024ko apirila

"Familia Laguna" kulturarteko familia laguntzako programa bat da, hezkuntzaren eta komunitatearen 
esparruan garatzen dena. Programa honek harremanetan jartzen ditu beste herrialde batzuetatik 

etorri berri diren familiak adin bereko seme-alabak dituzten euskal edo tokiko familiekin.

Programa 2014. urtean sortu zen, Donostiako Aitor Ikastolako 
familiek atzemandako behar batetik. Garazi Zarauzek, 
proiektua bultzatzen duen Elkarrekin Kooperatiba txikiko 
koordinatzaileak azaldu duenez, “umeak bertan matrikulatuak 
zituzten familiek ikastetxeko eta auzoko familien ezaugarriak 
aldatzen ari zirela ikusi zuten”. Migrazioaren ondorioz, 
jatorri gehiagoko familiak ikusten zituzten ikastetxean, eta 
horrela beraz, familia etorri berrien harrera lantzea erabaki 
zuten. “Familiak elkar ezagutzearen garrantziaz ohartu ziren, 
aurreiritziak apurtzeko”, gaineratu du Garazi Zarauzek. 

Harrezkero, proiektua hazi 
baino ez da egin. Julen Urkia 
2023an proiektura batu zen 
Irungo Dunboa HH eta LH 
eskolako zuzendaria da. 
“Elkarrekin kooperatiba 
eta Parean elkartearen 
bidez proposamena iritsi 
zitzaigunean oso interesgarria 

iruditu zitzaigun”, adierazi du Dunboa eskolako zuzendariak. 
Julen Urkiak azaldu duenez, familiak eskolaren ardatz 
garrantzitsuenetako bat dira eta Dunboaren kasuan atzerritik 
etorritako familien kopurua handia da. “Proiektura batu eta 
denbora gutxira emaitza positiboak ikusten hasi ginen”, 
gaineratu du Dunboako zuzendariak. 

Familiak protagonista
Proiektuaren izenak argi uzten duenez, familiak dira 
protagonistak. Andrea Torresek eta Xiomara Garachek Irunera 
iritsi eta egitasmoaren berri izan bezain laster, izena ematea 
erabaki zuten. Gotzone Aranagak berriz, eskolako guraso 
elkarteko kide izateagatik izan zuen proiektuaren berri. 
“Eskolan arrazakeriaren inguruan egindako hitzaldian izan 
nuen  egitasmoaren berri eta interesgarria iruditu zitzaidanez, 
parte hartzera animatu nintzen”, azaldu du Gotzone Aranagak. 
Iaz Familia Laguna proiektuaren barnean bikote izan ziren 
Xiomara eta Gotzone eta beren semeak. Xiomara Garachek 
azaldu du Gotzoneri esker eskolaren dinamika, ikasgaiak eta 
bertako ohiturak ezagutzea errazagoa izan zaiola. Xiomarara 
Garache duela urte eta erdi iritsi zen Irunera eta proiektuari 
esker bertan kokatzea errazagoa izan dela azaldu du. 

Programari esker elkar ezagutu eta adiskidetasun harreman 
polita sortu dute. Xiomara Garacheren hitzetan, “familia Laguna 
proiektuari esker jatorri desberdineko jende asko ezagutzeko 

aukera izan dut”. Gotzone 
Aranagaz gain, duela urte 
bat Irunera iritsitako Andrea 
Torresek osatzen du hiru 
mosketarien taldea. “Hona 
iritsi nintzenean beste planeta 
batean nengoela sentitu 
nuen, dena erabat ezberdina 
zelako”, adierazi du Andrea 
Torresek. Dunboa eskolan bere 
alaba matrikulatu zuenean 
jakin zuen Familia Laguna programaren berri: “segituan bertan 
parte hartzeko interesa agertu nuen, bertako kultura ezagutzea 
garrantzitsua iruditu zitzaidalako”. Horri esker, pertsona 
berriak ezagutu eta bertan “familian” sentitu dela azaldu du 
Andrea Torresek. 

Eskolatik kanpo
Dunboa ikastetxeko ikasleak izan arren, familien arteko 
harremana eskolatik kanpo ehuntzen da. Eskolaren barnean 
bilera edo jardueraren bat egin arren, gehienak eskolaz 
kanpokoak dira. Hala, Chillida Leku, Albaola itsas kultur faktoria 
edo Eureka Zientzia museoa elkarrekin bisitatzeko aukera izan 
dute, bertako kultura ezagutzen lagundu diena. Orokorrean, 
asteburuetan elkartzen dira ekintza horiek egiteko. Gainera, 
bertako kultura ikasteaz gain, parte-hartzaileek beren jatorriko 
janaria eta ohiturak ere elkarbanatzen dituzte, parte hartzaile 
guztiak esperientzia berriekin aberastuz. Adibidez, martxoko 
asteazken batean Irungo Erlaitz elkartean elkartu ziren hainbat 
herrialdetako janariak dastatzeko. 

Egunerokotasunean, berriz, WhatsAppeko taldea erabiltzen dute 
etorri berrien zalantzak argitu edo laguntza emateko. Andrea 
Torresek aipatu duenez, “Hau gure jatorriko herrialdea ez den 
arren, harrera ona egin digutela sentitu dugu, eta batzuetan 
beste leku batetik zatozenean behar duzun maitasun hori jaso 
dugu”. Ideia horrekin bat dator Xiomara Garache: “Programa 
honek beste herrialde batean familia bat sortzeko aukera 
ematen digu, gure familia sorterrian utzi ostean”.

Familia girotik eskolara
Eskolatik kanpo elkartu arren, Dunboa ikastetxearen barnean 
proiektuaren emaitzak agerikoak dira. Xiomara Garachek 

nabarmendu duenez, “Unai, Gotzoneren semeak, Pedrori, 
nire semeari bere lagunak aurkeztu zizkion eta gaur egun 
lagun talde bera partekatzen dute”. Keinu txiki horiek haurrei 
zein gurasoei bertan integratuak sentitzen laguntzen diete. 
Julen Urkia zuzendariak azaldu du Familia Laguna programari 
esker familiek beren seme-alabek egunero eskolan bizi duten 
errealitatea gertutik ezagutzeko aukera dutela. Horregatik, 
proiektuan parte hartu duten familiek etengabe adierazten dute 
honi esker akonpainatuak sentitzeko aukera izan dutela.

Ekimena berria ez den arren, ikastetxeek zein familiek egun 
horren beharra sentitzen dute. Garazi Zarauzek adierazi 
duenez, “eskolek inklusioa lantzeko eta kulturartekotasuna 
sustatzeko proiektuak eskatzen jarraitzen dute”.  Ikastetxetako 
zuzendarientzat, Julen Urkiaren kasuan bezala, Elkarrekin 
kooperatiba txikiaren babesa ezinbestekoa da. “Programa honek 
lanketa zerotik abiatu behar izatea ekiditen digu, gure kabuz 
horrelako ekimen guztietara iristea ezinezkoa zaigulako”, 
azaldu du Urkia zuzendariak. Horrela, Dunboa eskolan parte 
hartu nahi duten familien datuak hartzeaz arduratzen dira 
eta Elkarrekin kooperatiban proiektuan izena ematen duten 
familien artean bikoteak osatzeko ardura hartzen dute. 

Familia Laguna programan inplikatutako alde guztiei 
egitasmoaren arrakastaz galdetuz gero, erantzuna bat 
eta bakarra da: bai. Andrea Torresek esperientzia guztiz 
gomendagarria dela adierazi du: “Programa honi esker, ni 
eta nire alabak oso pozik gaude gaur hemen egoteko dugun 
aukerarengatik”. Xiomara Garachek ere esker hitzak baino ez 
ditu, “jatorri ezberdinekoak izan arren, elkartzen garenean 

guztiak aberasten gara gure 
janaria, hizkuntza, ohiturak 
eta kultura partekatuz”. 
Gotzone Aranagak familien 
artean gertatzen den 
elkartruke etengabea 
azpimarratu du. Beraz, 
Familia Laguna programa 
Euskal Autonomia Erkidego 
guztira zabaltzearekin batera, 
gero eta gehiago izango dira 
onura hauez gozatzeko aukera 
izango duten familiak. 

 “Segituan bertan parte 
hartzeko interesa agertu 

nuen, bertako kultura 
ezagutzea garrantzitsua 

iruditu zitzaidalako”
Andrea Torres, Familia 

Laguna programako 
parte-hartzailea

“Eskolan arrazkeriaren 
inguruan egindako 

hitzaldian izan nuen 
egitasmoaren berri eta 

interesgarria iruditu 
zitzaidanez, parte 
hartzera animatu 

nintzen”
Gotzone Aranaga, 

Familia Laguna 
programako parte-

hartzailea

“Jatorri ezberdinekoak 
izan arren, elkartzen 
garenean guztiak 
aberasten gara gure 
janaria, hizkuntza, 
ohiturak eta kultura 
partekatuz”
Xiomara Garache, Familia 
Laguna programako 
parte-hartzailea

FAMLIEN ARTEKO LAGUNTASUNA 
SUSTATZEA DU HELBURU FAMILIA 

LAGUNA PROGRAMAK 

BERTATIK BERTARA

https://irunero.eus/irungo-dunboa-ikastetxea-familia-laguna-programara-batu-da/
https://www.ongietorrieskolara.org/es/inicio/quienes-somos/
https://irunero.eus/astelehenean-dunboan-ikastetxean-eskolako-arrazakeriaz-hitz-egiteko-hitzaldia-egingo-dute/
https://irunero.eus/irungo-ikastetxeek-bideoa-sortu-dute-berdintasunaren-alde-eskuak-elkartuz/

SCHLIEMAN-EN BENETAKO 
AURKIKUNTZA

Sophia Engastromenou (1852ko urtarrilak 12 - 1932ko urriak 27) 
emakume greziarra izan zen, atenastarra. Merkatari aberatsen 
familia batean jaio bazen ere, bere bizitza norabidez aldatu 
zen oso gazte zela, 17 urterekin. Pertsonaia honen argazkirik 
famatuena mitoaren eta arkeologiaren artean nahasten da. Bi 
mundu hauen artean eraiki baitzuen bere bizitza. 

Goi maila sozialean jaio zen, eta garai haietan senarrak 
pareko maila eduki behar izaten zuen. Helburua oso argia 
izaten baitzen: familia osatu, ondorengoak eduki eta jakina, 
ezkontzaren bidez, aberastasunak handitu.

Prusiar jatorriko gizon aberats, negoziogile, eta historian 
zaletasun handikoa zen Heinrich Schliemann eta emazte bila 
zebilen. Bere gutun batean, honako hau esaten zion emaztea 
topatzen laguntzen ari zitzaion adiskideari:

"… zaila litzateke emakume batek nirekin ezkondu nahi ez izatea, 
Parisen bizitzeko aukera eskaini ahal dudalako besterik ez bada. 
Nahiago dut ziurtasuna ziurgabetasuna baino, eta horregatik 
Sophia aukeratuko dut…" eta jarraitzen du "… jakintza zientifikorik 
gabekoa bada ere, eta ez badu atzerriko hizkuntzarik ezagutzen ere, 
pianorik ez badu ere, eta Pariseko bizitza sozialik ez badu ere, nik 
ahalegin guztiak egingo ditut bera hezi eta aditu bilakatzeko ...."

Gutun hau idatzi eta gutxira Sophiak bere senarra ezagutu, eta 
1869an ezkondu egin ziren. Sophiaren bizitzan ordea, emakume 
gehienen bizitzan ez bezala, arkeologiak leku garrantzitsu 
bat izango zuen. Senarra ordurako proiektu zoro batean 
sarturik zegoen: Homeroren kantuko Troya topatu nahian 
zebilen, antzinateko Grezia izandako lurraldeetan, alegia gaur 
egungo Turkian. Schliemann jauna ezaguna da Iliadako lekuak 
benetakoak zirela frogatu zuelako, adibidez Micenas, Tirinto eta 
Troia bera. Sophiak oso gustuko zuen gaia, eta bikotearekin ere 
buru-belarri sartu zen arkeologia munduan. Askotan senarraren 
itzalean bazen ere, Sophiak sekulako lanak egin zituen 
aztarnategiak industen eta topatutako altxorrak ezagutzera 
ematen. Emakumea izanik ez zen erraza izan, hain zuzen ere, 
indusketa batean langile batek erasotu ere egin omen zuen.

Hisarlik izeneko muinoan topatu zuten Ilion hiriaren kokapena, 
nahiz eta enbaxadore amerikar bati esker izan, Frank Calvert, 
zeinak lehendik muino hau aztarnategi bat zela egiaztatu zuen, 
Schliemanen ikerketak baino lehen. Sophia 1873an Hisarlik 
industen aritu zen. Handik alde egin zuen hilabete baten 
buruan, aitaren ustekabeko heriotzaren ondorioz. Geroago, 
Schliemannek agiriak faltsutu zituen batzuetan, Sophiak 
indusketa horretan parte hartu izanaren erregistroa eduki ahal 
izateko, denbora guztian egon ez bazen ere. 

XIX. mende amaieran arkeologia hastapenetan zegoen, eta 
antzinako altxorrak bilatzeari lotuagoa zegoen jakintza 
zientifikoari baino. Schliemannen metodoak oso garatuak ez 
baziren ere, bere grinak salbatu zuen bere lana, ondoren gaur 
egun arte jarraipena izan duena lana.

Arrakasta handia izan zuten indusketek eta elementu zein bitxi 
asko topatu ziren, horien artean "Priamo erregearen" altxorra. 
Hauetako batzuk Sophiak jantzi zituen eta oso ezaguna den 
argazkia atera zuten, "Helenaren bitxiak" deitu zioten altxor 
hari. 

Troia edo Ilion (Wilion) topatu ondoren, Micenasen "Agamenon 
erregearen maskara" topatu zuten Sophiak eta Schliemannek. 
Argi geratu zen, aurkikuntza hauei esker, mitologiaren alde 
historikoa eta historiaren alde mitologikoa uste baino hurbilago 
zeudela bata besteagatik.

1890an Schliemannen heriotzaren ondoren, Sophiak aurretik 
egindako lanarekin jarraitu zuen, eta aurkikuntzen inguruko 
hitzaldiak ematen aritu zen Atenasen. 1892an bere senarraren 
autobiografia idatzi zuen. Atenasen pasa zituen bere azken 
urteak, goi mailako aditu talde batekin lanean, eta babesle gisa 
hainbat proiektu sozial jarri zituen martxan. Turkiaren kontrako 
gerraren ondoren, 1902an ospitale bat eraiki zuen, tuberkulosia 
zuten soldaduei laguntzeko. Erietxe hartako zuzendari izan zen 
hil zen arte. Eraikuntza hori, gaur egun oraindik ere, Greziako 
biriketako zentrorik handiena da. 

Sophiaren bizitza luzea izan zen, laurogei urte bizi izan zen, eta 
bere bizi esperientzia, garai haietako emakumeekin alderatuz, 
oso bestelakoa izan zen. Negoziaturiko ezkontza batetik 
hasi zen istorioa, baina zorionez Sophiaren arkeologiarekiko 
zaletasunak garatzeko aukera izan zuen eta Greziako iraganaren 
oihartzunarekin jarraitu zuen. Seguruenik Schliemannen 
zaletasuna, Sophiagatik izan ez balitz, ez zen behar bezala 
gauzatuko. Eta Schliemannek bilatzen zuen heroia, "ile iluneko 
emakume greziar homerikoa" benetan topatu zuen.

ORAINA ETA ETORKIZUNA ERALDATU 
NAHIAN 10 URTE BETE DITU BIDASOALDEKO 

ELKARTE FEMINISTAK

Bidasoaldeko Elkarte Feministak elkartearen urteurrena urtero 
ospatzeko ohitura du. Aurtengoa, ordea, ospakizun berezia izan 
da, urtemuga borobil bezain berezia delako: 10 urte elkartearen 
sorreratik. Maritxu San Pedro Sáenz elkarteko lehendakaria da 
eta urtemugaren harira orain arte lortutakoa errepasatzeaz gain, 
Bidasoaldeko Elkarte Feministaren begirada beti etorkizunean 
dagoela azaldu du. 

Emakumeen Nazioarteko Eguna ospatzen den hilabetearen 
barnean, elkartearen X. urteurrena martxoaren 11n ospatu zuten 
goizeko 11:00etatik 17:00etara elkarteko ateak irekiz, bertara 
hurbildu nahi zuten guztiei harrera egiteko. Maritxu San Pedro 
Sáenzek azaldu du, “edonor gonbidatzen dugu gurekin batera 
urteurrena ospatzera, jada ezagutzen gaituztenak gertu sentitu 
gaitzaten eta, era berean, jende berriarengana iristeko”. 

Elkarteaz gain, Bidasoaldeko Elkarte Feministaren jarduera 
finkoetako batek ere 10 urte beteko ditu aurten: Adinekoentzako 
Irakurketa Klubak. Egun, Behobia, San Miguel eta 
Belaskoeneako Adineko pertsonentzako espazioetan eskaintzen 
dituzte. Gainera, Anakako bizilagun elkartearekin harremanetan 
daude auzoan lehenbailehen jarduera hau berriro antolatzeko. 
“Liburuaren Egunarekin batera, urteurrena ere ospatuko dugu 
San Migueleko lokalean egingo dugun ekitaldira emakume 
idazleak gonbidatuz”, azaldu du elkarteko presidenteak. 
Maritxu San Pedro Sáenzek azaldu duenez, tailer hauek oso 
lagungarriak dira, “emakumeak ahalduntzen baititu irakurketa 
bezalako tresna erabilgarriekin”.

2024an prestakuntza gehiago
Bidasoaldeko Elkarte Feministan 2024ko programazioa 
prestatzen ari dira, horretarako, beharreko dirulaguntzak 
eskatuz, irabazi asmorik gabeko elkartea baita. Maritxu 
San Pedro Sáenzek adierazi duenez, elkartearen 10. urtean 
prestakuntzak garrantzi handia izango du. “Uste dugu guk 
eskainitako prestakuntza patriarkatuak irakatsitako gauzak 
desikasteko modua dela”, adierazi du elkarteko lehendakariak 
aldaketak lanaren bidez lortzen direla azaltzeko, eta ez 
borrokaren bidez. Horretarako, elkarteak Flor Savanti eta Neus 
Albertos prestatzaileen laguntza etengabea jasotzen du.

2024rako antolatutako prestakuntzen artean, Parean 
Elkartearekin batera amatasunaren gaiari eutsiko diote ikuspegi 
feministatik lantzeko asmoz. Bestetik, Ekonomia Feministako 
Eskola berriro jarriko dute martxan. Presidenteak azaldu 
duenez, “Gipuzkoan eskola hau sortzen lehenak izan ginen, 
baina modulu berrien faltarengatik bertan behera utzi behar 
izan genuen”. Horretaz gain, Rebeca Lestónen eskutik beren 
ardurapean adingabeak dituzten pertsonek heziketa afektibo eta 
sexuala nola eman behar duten jakiteko tailerrak eskainiko dira. 

Era berean, gainera, urtean zehar bestelako tailerrak gehituko 

dira, aurrerago jakinaraziko direnak. Zibersegurtasun 
ikastaroaren barnean, "Babestu zure gailu mugikorrak” 
prestakuntza eskainiko dute. Bestalde, elkarteak emakume 
autoktonoen eta migratzaileen elkarteen arteko topaketa 
ere antolatzen du. Aurten ere Berdintasunaren aldeko VII. 
Bidasoaldeko Elkarte Feminista Saria emango dute, aurten 
Gipuzkoako Foru Aldundiaren “Gunea” berdintasun espazioak 
jasoko duena.

Sorreratik 10 urte igaro badira ere, Bidasoaldeko Elkarte 
Feministak tinko eusten dio hasierako helburuari: belaunaldien 
arteko proiektu bat garatzea, izaera eta aurretiko edozein 
esperientzia duten emakumeei zuzendua. Horrela, euskara eta 
euskal kultura iraunarazteko konpromisoa duten emakume 
feministek osatzen duten elkartea direnez, hasieratik argi eta 
garbi izan zuten Kalean Bai egitasmora batu behar zirela eta 
horixe egin zuten. 

Argazkia: Bidasoaldeko Elkarte Feministaren 10. urteurrenaren 
ospakizuna (Iturria: Bidasoaldeko Elkarte Feminista). ↓

https://irunero.eus/isis-eta-osirisen-mitoa/
https://irunero.eus/oiasso-museoak-historia-eta-arkeologiari-buruzko-jarduerak-proposatzen-ditu-otsailerako/
https://irunero.eus/urte-bisustua-bis-sextus-dies-ante-kalendas-martias/
https://www.facebook.com/profile.php?id=100070510262789
https://txingudionline.com/manifestacion-8-de-marzo-del-2024-2024ko-matxoaren-8ko-manifestazioa/
https://irunero.eus/elkarte-feministek-lan-gehiago-egiten-dute-martxoaren-8az-eta-azaroaren-25az-gain/
https://irunero.eus/elkarte-feministek-lan-gehiago-egiten-dute-martxoaren-8az-eta-azaroaren-25az-gain/
https://irunero.eus/irungo-udalarak-eta-emakume-elkarteek-ekintza-bereziak-prestatu-dituzte-martxoaren-8a-ospatzeko/

MILAKA AURPEGI DITU EMAKUMEEN 
NAZIOARTEKO EGUNAK

2024ko Emakumeen Nazioarteko Egunak morez tindatu zituen Irungo kaleak. 
Nazioartean ospatzen den egunak milaka aurpegi izan zituen. Izan ere, egunean zehar 

hirian antolatutako ekintzen artean, 2.000 pertsona inguru batu ziren “Eskubideak 
finantzatu = Berdintasuna azkartu” lelopean M8 Asanblada Feminista Bidasoak 
deituriko mobilizaziora. Dena den, Irunen ohikoa den moduan, martxoaren 8az 

haratago, hirian 30 ekintza baino gehiago antolatu dira udalaren eta elkarteen arteko 
lankidetzari esker hilabete osoan zehar.

https://irunero.eus/irun-martxoaren-8a-emakumeen-nazioarteko-eguna-ospatzeko-eta-aldarrikatzeko-prest/
https://irunero.eus/2024ko-martxoaren-8a-antolatzen-hasiko-da-m8-asanblada-feminista-bidasoa/
https://txingudionline.com/manifestacion-8-de-marzo-del-2024-2024ko-matxoaren-8ko-manifestazioa/

VÓMITO ETA ANTI-RÉGIMEN 40. 
URTEURRENA ELKARREKIN OSPATZEKO 

ELKARTU DIRA
Vómito eta Anti-Régimen punk talde irundarren ibilbidea duela 40 urte hasi zen. Taldeen 

hastapenetan egin bezala elkartu eta urteurren ospakizuna partekatzea erabaki dute, berriro 
elkarrekin musikarekiko pasioa partekatzeko. Horretarako, hainbat kontzertu antolatu dituzte 

ospakizun biraren barnean, horietako bat, Irunen, zehazki Moskun egingo dutena. Mikelon 
Anti-Régimen taldeko abeslariak taldekideen izenean erantzun die galderei.

Nola gogoratzen duzue talde hauen sorrera. Nola gertatu zen?
Poz handiarekin gogoratzen dugu. Lagunak eta punk 
musikazaleak ginen. Garai hartan mundua jan nahi genuen. 
Oso aktiboak ginen eta konturatu ginen, musika ikasketak 
izan gabe, ez zela zaila maite genuen musika jotzea. Musikalki 
mundu horretan parte hartzeko musika tresnak oso merke lortu 
genituen. Horrela, bi taldeek hasieran lokala eta instrumentuak 
partekatzen genituen.

Musika ezagutza gutxi izan arren, zabaldu nahi zen mezua 
argia zen. Zein?
Nahiz eta instrumentuekin trebeak ez izan, gure lehentasuna 

ondo pasatzea zen, eta 
gure hitzekin borroka eta 
erreklamazio mezu bat 
zabaldu nahi genuen. Gure 
gai nagusiak ziren politikoak, 
polizia, natura, guduak... munduko injustizien kontra. Ezin 
genuen amodio kantu bat egin, horretarako telebista zegoen. 
Irrati libreekin, fanzineekin eta gaztetxeekin harreman ona 
genuen eta beti lagundu izan diogu elkarri. 

Punkak jarraitzaile asko zituen orduan?
Ez. Egia esateko oso gutxi, ia-ia bi talde besterik ez (kar, kar, 
kar). Irungo lehen punkariak ginen. Orduko Irunen musika 
eszena oso lasaia zen, betiko estereotipoak jarraitzen zituzten 
berbena eta pop taldeekin. Beraz, dena hankaz gora jarri genuen. 
Askorentzat estralurtarrak bezala ginen, eta marjinalak edo 
delinkuenteak ginela esaten ziguten, denetatik, baina guri 
bost axola. Bestalde, inguruko herrietan punk talde eta zaletu 
asko zeuden, bereziki, Oreretan eta Donostian. Inguruan punk 
mugimendu handia zegoen eta guk bertan egon nahi genuen. 

Zaila izan zen punkaren munduan zuentzako lekua topatzea?
Ez, ez zen zaila izan. Punk mugimendua txikia zenez, beste 
herrietako talde eta jende punkariekin harremantzea erraza zen, 
familia handi bat baikara. Batzuetan Irunen bertan kanpoko 
taldeei kontzertuak antolatzen genizkien eta gauza bera egiten 
zuten haiek gurekin.

Orduko eta egungo testuinguruak oso ezberdinak dira?
Zoritxarrez, berdinak edo okerragoak dira. Testuinguru 
politikoa aldatu da, baina politikoak ez. Lapur handiagoak eta 
gezurtiagoak dira, gudak gero eta okerragoak dira, egunero 
milaka pertsona gosez hiltzen dira, zentsura handiagoa dago, 
eta abar. Gure letrek modan jarraitzen dute bizi dugun egungo 
errealitatean.

Bestetik, gaur egun beste taldeekin harremantzea errazagoa da 
teknologia berriei esker, baita musika tresna onak eta merkeak 
lortzea. Zerbait grabatzea ere sinpleagoa da. Dena errazagoa 

da, beraz, sufrimendu apur batekin, lortzen zaila dena, gehiago 
disfrutatzen da.

Eta kontatu dezakezue zein izan den zuen ibilbidea ordutik 
orain arte?
Hasieran bi taldeek elkarrekin egiten genuen dena. Gero, 
zentzuzkoa denez, talde bakoitzak bere ibilbidea hartu zuen, 
elkarren arteko harremana mantendu arren. Vómitok LPa azkar 
grabatu zuen, ezagun egin ziren eta LP gehiago grabatu zituen. 
Tamalez, Victor handia, abeslaria, zendu egin zen. Artalekun 
omenaldi polita egin zitzaion. Taldea urte batzuez geldituta 
egon ondoren, berriz ere errepidera itzuli ziren eta oraindik 
jotzen eta grabatzen jarraitzen dute.

Anti-Régimenen kasuan, nahiz eta kontzertu asko egin LParen 
grabaketa oso berandu iritsi zen eta taldea kili-kolo zebilen. LPa 
grabatu baino lehen, Txemak eta Victorrek taldea utzi zuten. 
Azkenean, LPa kaleratu baino lehen taldea desagertua zegoen 
jada. Ordutik omenaldiko kontzertu pare bat egin dute. 

Zeintzuk dira musikarekin loturiko oroitzapen berezienak?
Denetarik gertatu zaigu, gehienak, gauza onak, baina, txarrak 
ere bai, bizitzan bezala. Musika, grabaketak, entseguak, 
kontzertuak, birak, lagun berriak edonon, eta, nola ez, jaiak. 
Momentu txarrak izan arren, momentu onekin geratu gara, 
betiko gure oroimenean egongo direnak. Beti izango dira 

gurekin Anti-Régimeneko 
Txema eta Vómito taldeko 
Victor bateria-jotzailea, 
Punkak betirako.

“Edozein aitzakia ona da 
jai on bat antolatzeko eta 
40 urte ez dira hain erraz 

betetzen”

“Gure letrek modan 
jarraitzen dute bizi 
dugun egungo 
errealitatean”

Zergatik erabaki duzue 40. urteurrena ospatzea?
Edozein aitzakia ona da jai on bat antolatzeko eta 40 urte ez 
dira hain erraz betetzen. Zergatik ez egin omenaldi bat geure 
buruari? 36 urte pasa dira elkarrekin jo genuen azken alditik, 
duela 5 urte beste taldeekin egindako omenaldi bat kenduta. 
Hasieran egiten genuen bezala, elkarrekin jotzeaz disfrutatu 
nahi dugu, kontzertuetara hurbiltzen denak goza dezan. 

Gainera, Irunen zuen kontzertuaz gozatzeko aukera egongo da.
Bai, argi genuen Irunen bai ala bai kontzertua eman behar 
genuela eta zerbait berezia prestatzen ari gara. Sekretu moduan 
gorde nahi genuen gaia, baina zergatik ez hemen esan. Gure 
garaian Moskuko jaietan behin baino gehiagotan jo genuen, 
hura zen gure kuartel jenerala. Gaur egun giroa oso desberdina 
izan arren, gure kontzertua Irunen egiteko leku aproposena da. 
Asmoa kontzertua grabatzea da, audioa zein soinua, bira bukatu 
ondoren kontzertu hori LP formatuan argitaratzeko. 

Zer entzun ahalko dute kontzertu hauetara hurbiltzen direnek?
Anti-Régimen taldea 1990ean banatu zen, beraz, bazen garaia 
aurkeztu gabeko LPa aurkezteko. Errepertorio luzea prestatu 
dugu. Bi maketatik kantu ospetsuenak eta LP osoa. Vómito 
taldeak bere klasikoak joko ditu, ez direla gutxi, baina baita 
kantu berriak ere, grabazio berri bat prestatzen ari dira eta. 
Beraz, gauza berezi eta politak ikusiko dira eszenatokietan. 

Ospakizun biraren ostean, musika lan berririk argitaratzeko 
asmorik duzue?
Gure asmoa Moskuko kontzertua argitaratzea da. Horretaz 
gain, Vómito lan berri bat prestatzen ari da, baina momentuz ez 
dakite noiz argitaratuko den. Anti-Régimenen kasuan, auskalo, 
denborak esango du. Dena den, Anti-Régimen taldeko bi 
partaide Euskal Bastards taldean ibili gara eta udaberrian LP bat 
argitaratuko dugu Madrilgo Potencial H.C.-ren eskutik, "Anti-
Régimen taldearen bertsio bat eginez". Ikusten denez musika 
ez da gelditzen eta gogoa ez da bukatzen. Elkar ikusiko dugu 
kontzertuetan.

Argazkia:Vómito taldeko kideak. (Iturria: Vómito). →

Argazkia: Anti-Régimen taldeko kideak. (Iturria:  
Anti-Régimen). ↓

https://irunero.eus/vomito-eta-anti-regimen-taldeek-40-urteurrena-ospatzeko-bira-antolatu-dute/
https://irunero.eus/julie-gilek-kontzertua-emango-du-kabigorrin-otsailaren-24an/
https://irunero.eus/abuztuaren-11tik-15era-ospatuko-dira-moskuko-jaiak/

2024ko martxoaren 14a 
irundar euskaldunen 
bihotzetan betirako gordeta 
geratuko den data izango da. 

Izan ere, egun bat baino askoz gehiago izan da, 23. Korrikaren 
prestaketak hasi zirenetik Irungo AEK-ko kideek behin eta 
berriz errepikatutako helburua lortuz: elkarrekin oroitzapen 
ahaztezin bat sortzea. 

Irun, herri harroa
Harrotasunetik asko izan du Irunek. 2022ko edizioak Donostian 
utzitako lekukoa berriro bidean jarri baitu, Korrikaren hasiera 
izateko. Euskal Herriko zazpi probintzietatik eskuz esku eraman 
ostean, Baionara arte iritsi da euskararen aldarria daraman 
mezua, 24. Korrikaren esperoan. Lehen Korrikak Oñati eta 
Baiona arteko bidea egin zuen 1980. urtean. Ordutik, urte batzuk 
igaro badira ere, Korrika egitasmoaren esentzia ezer gutxi 
aldatu da. Aurten Korrikarako aukeratutako “Harro Herri” 
leloak indar erakustaldia egitea eskatzen zuen: herria batu 
eta harrotasunaren euskararen herria mugitzea lortuko zuen 
mugimendua. 

Herri eta hiriak elkartu ditu berriro ere euskarak. Horren 
erakusgarri dira, Irun eta Hendaia arteko Santiago zubia 
zeharkatzerakoan aho batez oihukatutako “Mugarik ez” 
aldarria. Izan ere, adin eta mota guztietako euskaldunak 
batzeko gaitasuna duen egitasmo indartsu horietako bat da 
Korrika, Euskal Herri osoan zehar lasterka eginez. AEK-k 100 
euskaltegitik gora ditu Euskal Herri osoan barrena eta Korrika 
hiri eta herri horietatik guztietatik igaroko da, euskararen aldeko 
kontzientzia pizteaz gain, AEKren lana indartzeko dirua biltzeko. 

Urtero moduan, aurtengo Korrikak ere baliatu du ospakizuna 
omenaldi bat egiteko. Kasu honetan, Azterketak Euskaraz 
kolektiboaren ibilbidea goraipatu eta beren aldarriari ahotsa 

emateko baliatu da ekimena. Izan ere, euskararen aldeko aldarria 
partekatzen duen kolektiboa da, baxoa eta brebeta euskaraz 
egiteko borrokan ari dena. Gazte, ikasle, irakasle eta gurasoek 
osatutako kolektibo honek 35 urtez egindako bidea omendu nahi 
izan du Korrikak. Horrela, beren eskakizunei Euskal Herri osoan 
entzungo den bozgorailua emateaz gainera, aldarrikapen horiek 
lurralde osoko gazteentzat eredugarri izatea bilatu da. 

Egun bat baino gehiago
Irungo AEK euskaltegiak izan du aurten Korrikaren irteera 
antolatzeko ardura. Goi-mailako enkargu bat, aise gainditzea 
lortu dutena. Ukaezina da 23. Korrikaren hasiera egun bat baino 
zerbait gehiago izan dela, utzi duen aho zaporea luzea izan 
baita. Irun 2024ko Korrikaren hasiera izango zela jakinarazi 
bezain laster jarri zen abian prestaketen mekanismoa. 
Egitasmoa aurrera eramateko prest zeudenak Korrika 
Batzordeetan bildu eta antolatu ziren, aurtengoa inoizko Korrika 
bereziena izan zedila lortzeko. Harrotasunaz gain, auzolanetik 
ere asko izan baitu hogeita hirugarrenak. 

Azterketak Euskaraz 
kolektiboari omenaldia 

egin dio 23. Korrikak 10 GAU ETA 11 EGUN GELDITU GABE

2.500 KILOMETRO

44 URTE IGARO DIRA LEHEN EDIZIOTIK

EUSKAL HERRIKO 7 PROBINTZIETAN 
BARRENA

“HARRO HERRI” IZAN DA AURTENGO 
LELOA

UUU RRRTETETE

44

Korrikaren 23 edizio antolatu badira ere, korrikaren urte bakoitza aurrekoa baino 
bereziagoa izan da. Zergatik? Urteak igaro arren, Korrika hasten den bakoitzean 

11 egun eta 10 gauez nonbait norbait uneoro euskararen alde korrika ari dela 
jakitea berezia delako. Aurten Irunen bizitakoa berriz, apartekoa izan da, Korrikaren 
etorreraren esperoan egon ordez, hiriak euskararen aldeko lasterketaren abiapuntu 

izateko ohorea izan baitu. 

https://irunero.eus/irun-izan-da-23-korrikaren-abiapuntua/
https://irunero.eus/irunek-harrotasunez-eutsiko-dio-lekukoari-korrikaren-irteeran-martxoaren-14an/
https://www.korrika.eus/eu/

Aurreko hilabeteetan egindako 
lan gogorrak bere fruituak 
eman ditu. Martxoaren 14a 
iritsi baino lehen Irunek 
eta irundarrek Korrikarekin 
loturiko hainbat eta hainbat ekintzez gozatu baitute: Badon 
opera post dramatikoa, Kateako eta Larreaundiko Korrika 
egunak, Hizkuntzak mugarik gabe ekitaldia, Euskal Herriko Hitz 
Gurutzatuen IX. Txapelketa eta Erromeria Ibiltaria. Izan ere, 
hori da, Korrika Kulturalaren barnean antolatzen diren ekintzen 
helburua; jendeari Korrikaren alde egindako lanaren truke 
zerbait eskaintzea, euskal kulturaren askotariko adierazpenen 
bitartez. 

Eguraldiak ordea, ez du askorik lagundu Irunen Korrika 
girotzeko antolatutako ekintza batzuetan. Esaterako, 
Larreaundiko Korrika Eguna Eguzkitza eskolako aterpera 
lekualdatu behar izan zen euritik babesteko. Euriak bertan 
behera utzi zuen ere Santiago auzoan egitekoa zen Korrika 

Eguna. Era berean, Erromeria Ibiltariak ibilbidea moldatu behar 
izan zuen, egun hartako baldintza klimatikoetara egokitzeko. 
Korrika Txikia ere eguraldi txarrarengatik egunez aldatu eta 
astebete atzeratu zen. Martxoaren 14an ordea, laino eta eurite 
guztiak uxatu zituen hitzordu handiak, Irunen zerbait oso 
handia gertatzekoa zela iragarriz, eta horretarako, denak bere 
lekuan egon behar zuen, baita eguzki distiratsuak ere. 

23. Irundik abiatu zen
Horretaz gain, Korrikaren hasieraren egunean ere hiria girotzeko 
ekintza asko antolatu ziren. Hala, Gazte Korrikarekin hasi zituen 
hiriak egin beharreko beroketa ariketak. Goizeko 11:30etik 
aurrera Muxiko dantzariek Almudena Grandes plazatxoa hartu 
zuten. Eguerdi aldera bertsolariak eta trikitilariak izan ziren 
poteoa alaitzeko arduradunak. Horrela, eguerdian atseden apur 
bat hartu eta 15:45ean Korrikaren ekitaldi nagusia hasi zen, Irun 
Korrika hasi eta festa lehertu aurretik. 

Idoia Genua eta Mattin 
Sorzabalbere izan dira 
lehen kilometroan 
lekukoaren eramaileak

Korrikari hasiera emateko ekitaldia Irungo San Juan plazan 
instalatutako oholtzan egin zen. Koldo eta Xabi Sorzabalbere 
txalapartariek deiadar eta txalaparta erritmoan bereganatu 
zuten plazan bildutakoen arreta. Maddi Sanz arpa-joleak 
hartu zuen jarraian ekitaldiaren lekukoa, Aize Otaño AEK-ko 
kideak Korrikaren aurtengo leloa azaltzeko egindako hitz jokoa 
musikatuz. Beñat Alzaga Bidasoko AEK-ko zuzendariak eta Ane 
Elordi Korrikaren koordinatzaile nagusiak gaur egun Korrika 
bezalako ekimenak euskararentzat zeinen beharrezkoak diren 
gogoratu zuten, mezu sekretua lekukoan gorde eta txalo eta 
oihu artean 23. Korrikari hasiera eman aurretik. Idoia Genua eta 
Mattin Sorzabalbere Irungo AEK-ko irakasle beteranoak izan 
dira lehen kilometroan zehar Korrikaren lekukoa goratzeko 
aukera izan dutenak. 

23. ekitaldia amaituta, hurrengo Korrika hasi aurretik egiteko 
asko dago oraindik. Ekitaldia prestatzeko antolaketa lanez 
gain, euskara eragiteko konpromisoa egunero hartu beharreko 
zerbait da, Irundik Baionara egindako bideaz harago. Hortaz, 
euskararen inguruko konplexuak lurperatu eta herri izaeratik 
euskararen alde harrotasunez mugitzeko unea iritsi da; Irun ere 
euskararen aldeko herri harroa dela erakusteko. 

https://txingudionline.com/23-korrikaren-irteera-irundik/
https://irunero.eus/hizkuntza-tituluetatik-harago-ere-euskara-ikastea-posible-delako/


16 17Irunero

antolatzeaz. “Proiektuan 
parte hartzeko aukera 
eskaini ziguten eta ardurak 
parte- hartzaileen artean 
banatu ditugu”, azaldu du 
Aia Bensaadek. Izan ere, Oier 
Burguetek gogoratu duenez, 
parte-hartzea boluntarioa 
izan da. Guztira, 3 lantalde 
sortu dituzte zereginak 
banatzeko: Komunikabideak, 
apainketak eta ekintzen antolatzaileak. “Egiteko guztiek 
zailtasun apur bat izan dute, normalean egiten ez ditugun 
gauzez arduratu behar izan garelako”, azaldu du Oier Burguetek. 
Dena den, ardura gustuz hartu dute ikasleek, eta Gazte Korrika 
dotore bat antolatzea lortu dute. 

Gazte Korrika antolatzeari esker, Eusliderreko gazteek hainbat 
gauza ikasi dituzte. Batetik, Aia Bensaadek azaldu du euskaraz 
hitz egiteko ohituraz hausnartu dutela: “gazteen artean ez dugu 
egunero euskaraz hitz egiteko ohiturarik eta proiektu honek 
horretarako aukera eman digu, parte hartzeko euskaraz egitea 
ezinbestekoa zelako”. Bestetik, Oier Burguetek aipatu duenez, 
“euskara, hizkuntza baino zerbait gehiago dela ikasi dugu, hau 
da, gure kulturaren zati bat dela eta garrantzi handiagoa eman 
beharko geniokeela”. 

ERREPORTAJEAERREPORTAJEA 2024ko apirila

GAZTE KORRIKA EUSLIDERREN ESKUTIK 

23. Korrikarekin batera, martxoaren 14an Gazte Korrika ere 
antolatu zen Irunen. Euslider proiektuaren barnean, Eguzkitza 
BHI eskolako ikasleek Gazte Korrikaren antolaketan parte 
hartu dute. Bertan parte hartu dute Eguzkitza, Txingudi, Toki 
Alai, Hirubide, San Vicente de Paul eta El Pilar ikastetxeetako 
ikasleek. Behin hitzordu handia igarota, Oier Burguetek eta Aia 
Bensaadek ekitaldiaren balorazioa egin dute ikaskideen izenean. 

Aia Bensaadek azaldu duenez, aurtengo Gazte Korrika polita 
izan da: “Beste urteetan eskolaren barnean egin izan da, soilik 
patioari bueltak emanez eta ikasle guztiek parte hartu gabe”. 
Oier Burguete iritzi berekoa da, “politagoa izan da eskolatik 
ateratzea eta ikasle guztiekin ekintzak partekatzea. Goizeko 
11:00etatik aurrera hiriko kaleetan barrena egin zuten korrika, 
eskola bakoitzak bere zatia izan zuelarik. Gainera, ikasleek 
antolaturik plazan hainbat ekintza egin ziren, musika jarriz 

festa girotzeko. 23. Korrika 
Irundik abiatu denez, ikasleek 
nabaritu dute beste urteekin 
alderatuz, jende gehiago 
hurbildu dela Korrikaren 
inguruan antolatutako 
ekintzetan parte hartzera, 
baita Gazte Korrikaren kasuan 
ere. 

Euslider proiektuan parte 
hartu duten ikasleak arduratu dira 2024ko Gazte Korrika 

“Euskara, hizkuntza 
baino zerbait gehiago 

dela ikasi dugu, hau 
da, gure kulturaren zati 

bat dela eta garrantzi 
handiagoa eman 

beharko geniokeela” 
Oier Burguete, Eguzkitza 

BHIko ikaslea

“Gazteen artean ez 
dugu egunero euskaraz 
hitz egiteko ohiturarik 
eta proiektu honek 
horretarako aukera 
eman digu, parte 
hartzeko euskaraz egitea 
ezinbestekoa zelako” 
Aia Bensaad, Eguzkitza 
BHIko ikaslea

↓ Argazkia: Aia Bensaad eta Oier Burguete, Eguzkitza BHIko 
ikasleak. 

https://irunero.eus/irungo-gazteek-korrikaren-etorrera-ospatzeko-ekitaldi-berezia-prestatu-dute/
https://irunero.eus/korrika-txikiak-euskararen-aldeko-lasterketa-handia-egin-du-gaur-irunen/
https://irunero.eus/eusliderrak-izan-dira-eskolen-arteko-olinpiadetan-hizkuntza-ohituren-liderrak/

KORRIKALARI TXIKIEN URRATS 
HANDIAK 

2024ko Korrika Txikia martxoaren 11n egitekoa zen, baina 
eguraldi txarraren ondorioz bertan behera geratu zen. Astebete 
igaro ostean eta behin jada 23. Korrika Irundik irten ostean, 
martxoaren 19an azkenean bai, Korrika Txikiak Irungo kaleak 
zeharkatu zituen. 

Korrika Txikia goizeko 10:00etan abiatu zen San Vicente de Paul 
ikastetxetik, Colón pasealekua zeharkatu, San Juan plazaren 
ingurura iritsi eta Zabaltza plazan euskararen lasterketari 
amaiera emateko. Lekukoa Irungo ikastetxe guztietako ikasleen 
eskutik pasa zen, elkarrekin euskararen ondarea partekatuz. 

Korrika Txikiak ibilbidean aurrera egitearekin batera, 
espaloietan esperoan zeuden ikasleek ikaskideak txalotu 
zituzten eta lasterketara batu ziren. Horrela, denak batera 
iritsi ziren plazara. Zehazki, ikastetxe hauek parte hartu zuten 
euskara babesteko lasterketan: Belaskoenea, Dunboa, Eguzkitza, 
El Pilar, Elatzeta, Irungo La Salle, Lekaenea, San Vicente de 
Paul, Toki Alai eta Txingudi Ikastola.

Eskola bakoitzeko ikasleak kolore ezberdinez jantzi zirenez, 
plaza betetzerakoan euskararen aldeko abaniko koloretsua sortu 
zuten. Behin plazara iritsita, ordezkariak Zabaltza plazaren 
kioskora igo ziren denen artean prestatutako mezua irakurtzeko 
edota abesteko. Ikastetxe bakoitzak mezu propioa prestatu zuen 
arren, guzti-guztiek euskararen aberastasuna eta garrantzia 
goraipatu zuten, ikasleek beraien artean hitzen bitartez egunero 
euskararen lekukoa partekatzen jarraitu dezaten. 

https://irunero.eus/korrika-txikiak-euskararen-aldeko-lasterketa-handia-egin-du-gaur-irunen/
https://txingudionline.com/23-korrikaren-irteera-irundik/
https://irunero.eus/irun-euskararen-hilabetearen-ospakizunetan-murgilduko-da-ostiraletik-aurrea/

Ia 4 urte igaro dira Zuregain enpresa eskualdean etxez etxeko zerbitzu soziosanitarioak eskaintzen 
hasi zenetik. Harrezkero, enpresak gero eta langile eta zerbitzu gehiago eskaintzen dizkie pazienteei, 

hala nola etxez etxeko laguntzaileen zerbitzu linea berria. Gainera, berriki zerbitzu enpresetako 
berrikuntzaren Irun Ekintzan saria jaso dute. Iñigo Vicente, Pedro Martínez eta Oinatz Igos Zuregaingo 

kideak dira eta azken nobedadeen inguruan hitz egin dute.

Zer balorazio egiten duzue Zuregain proiektuaz hasi zenetik 3 
urtera?
Oinatz: Dena 2021. urtean hasi zen. Urtez urte, proiektua 
eboluzionatzen joan da. Egia da alderdi sanitarioago batekin 
hasi ginela, etxez etxeko eta enpresetako erizaintza zerbitzuak 
eskaintzera bideratuta. Pixkanaka, hainbat osasun zerbitzu 
gehitu ditugu, hala nola fisioterapia zerbitzuak edo terapia 
okupazionalak. Duela gutxi, etxeko laguntzaileen zerbitzua ere 
sartu dugu.

Zuen zerbitzuen abantaila handienetako bat horiek etxean jaso 
ahal izatea da, ezta?
Oinatz: Askotariko zerbitzuak ematen ditugu, bai, bezeroari 
eskaintzen diogun erraztasuna hori ere badelako. Gure bezeroei 
erraztasunak eman nahi dizkiegu dei edo klik bakar batekin 
gurekin harremanetan jartzeko. Behin hori gertatzen denean, 
guk azterketa bat egiten dugu, eta bezeroak zerbitzu bakarra 
eskatzen badu ere, benetako beharrak zeintzuk diren ikusten 
laguntzen diegu eta benetan behar duen zerbitzu zehatzera 
bideratzen ditugu. 

Zein dira gaur egun zerbitzu eskatuenak?
Iñigo: Zerbitzu soziosanitario ugari eskaintzen ditugun 
arren, une honetan gehien eskatzen direnak etxeko laguntza 
edo ospitaleko laguntza dira. Erizaintzako laguntzaile talde 
handi bat dugu, etxebizitzetara joaten dena pazienteak 
jaiki eta oheratzeko, jaten emateko eta etxea garbitzeaz 
arduratzeko. Eskari handiena duten hurrengo zerbitzuak dira 
etxean erizaintzako teknikak egitea, bai eta etxeko terapia 
okupazionala ere.  Pedro arduratzen da aipatutako azken arlo 
horretaz Zuregainen.

Zergatik erabaki duzue 
etxeko laguntzaileen 
zerbitzua gehitzea?
Pedro: Etxez etxeko laguntza 
zerbitzuaren barruan, 
mendekotasuna duen 

pertsonari edo autonomia urriagoa duten une batean daudenei 
eguneroko jardueretan laguntzea da gure helburua. Iñigok esan 
duen bezala, zerbitzu honen barruan altxaketan, garbiketan, 
dutxan, elikaduran, janztean eta etxe barruan egiten diren 
transferentzietan laguntzen diegu. Prozesu horietan guztietan, 
beti saiatzen gara laguntzen ari garen pertsonak ahal bezain 
beste parte hartu dezala eta, noski, erosotasun guztiekin bere 
etxean jarrai dezala.

Uste duzue gizartean gero eta garrantzi handiagoa ematen 
zaiola zaintzaren gaiari?
Oinatz: Maila pertsonaleko zainketa da guri gehien eskatzen 
digutena. Pertsona bakoitzak alderdi biopsikosozial edo 
espiritual desberdina du, horregatik uste dugu ez duela 
zentzurik zaintza orokor bat eskaintzeak. Zuregainen uste 
dugu, garrantzitsua dela zaintza horiek ahalik eta gehien 
pertsonalizatzea. Horri esker, gure pazienteek asko baloratzen 
dute guk artatzen ditugun modua, eta dituzten premiez 
ohartzen dira.

“Gure bezeroei 
erraztasunak eman nahi 

dizkiegu dei edo klik 
bakar batekin gurekin 

harremanetan jartzeko” 
Oinatz Igos, Zuregain

soziosanitarioa apur bat 
gehiago zabaltzeko eta modu 
pertsonalagoan ikusteko.

Duela gutxi, Irun Ekintzan saria eman dizuete zerbitzu 
enpresetako berrikuntzaren arloan. Garrantzitsua al da 
errekonozimendu hau zuentzat?
Iñigo: Bai, orain arteko gure ibilbidearen eta hona iristeko lortu 
ditugun zailtasunen aitorpena izan da. Beste behin eskerrak 
eman nahi dizkiegu erakundeei, besteak beste, Irun On eta 
Bidasoa Bizirik ekimenei, hasieratik babestu gaituztelako. 
Jakina, gure bezero guztiei eskerrak emateko aprobetxatu nahi 
dugu, haiei esker iritsi ahal izan baikara honaino. Oraintxe 
bertan Gipuzkoa osoan egiten dugu lan, nahiz eta bezero 
gehienak Bidasoaldean bizi diren. Zerbitzu berriak gehitzen 
saiatzen ari gara, pazientearen etxean era guztietako zerbitzu 
soziosanitarioak eskaini ahal izateko.

Webgune berritu bat ere baduzue, eskaintzen dituzuen 
zerbitzu guztien informazioa biltzen duena, ezta?
Oinatz: Bai, webgunearen itxura aldatu nahi genuen, bisualagoa 
eta aldi berean irisgarriagoa izan zedin. Horregatik,  itxura 
berritzea erabaki genuen, eta 837 Comunicación y Publicidad 
enpresan hori egiten lagundu digute.

Nola jar daitezke harremanetan zuekin interesatuta dauden 
pertsonak?
Pedro: www.zuregain.com webgunearen bidez jar daitezke 
gurekin harremanetan. Bertan, zuzenean idazteko formulario 
bat aurkituko dute, gure telefono zenbakiaz eta posta 
elektronikoko helbideaz gain. Era berean, Irunen zerbitzu 
soziosanitario edo sanitarioak ematen dituzten enpresen 
artean aurkituko gaituzte interneten bilatuz gero. Gurekin 
harremanetan jarri ondoren, dagokion korrespontsalera 
bideratzeko jarriko gara harremanetan beraiekin.

Zerbitzu horiek guztiak eskaini ahal izateko, beharrezkoa 
izango da lantalde handi bat izatea, noski, ezta?
Iñigo: Orain urte osoko Zuregaingo plantilla finkoan 20 eta 25 
pertsona artean gaude. Egia da, ordea, oporretan edo jaiegunetan 
kopuru hori gainditu ohi dugula, eskariak gora egiten baitu. 
Gainera, gure langile propioak izateaz gain, klinika jakin 
batzuekin kolaboratzen dugu etxeko zaintzan laguntzeko, eta 
osasun arloko hainbat eremutako langileekin laguntzen digute. 

Oro har, zein da zuen erabiltzaileen profila?
Pedro: Gure erabiltzaileen profila askotarikoa da. Adibidez, 
osasunez ondo daudenak baina etxetik kanpo joan baino lehen 
etxeko arreta jasotzea nahiago duen jendea dugu, hala nola 
podologia, fisioterapia, terapia okupazionala edo erizaintzako 
hainbat zerbitzu. Zahartze aktiboaren aldeko apustua egiten 
duten pertsonekin ere lan egiten dugu, ondo mantentzeko 
helburuarekin. Gainera, zahartzearen ondorioz autonomia galdu 
duten eta etxeko laguntza edo zaintza espezifikoa behar duten 
adinekoak ere artatzen ditugu. Bestalde, gazteagoak diren baina 
mendekotasun kontuengatik eskaintzen ditugun zerbitzuetako 
bat behar duten pertsonak ere baditugu; adibidez, esklerosia, 
parkinsona edo minbizia izan duten eta oraindik ere beharren 
bat duten pertsonak.

Zerbitzua erabat pertsonalizatua dela esan daiteke?
Oinatz: Bai, eta hori da, hain zuzen ere, gure erabiltzaileek 
gehien baloratzen dutena. Beste zerbitzu orokorrago batzuk 
ezagutzean konturatzen dira zein garrantzitsua den arreta 
pertsonalizatua jasotzea. 
Horrek aukera ematen digu 
etxez etxeko laguntzaileak 
eta erizaintzako edo terapia 
okupazionaleko zerbitzuak 
eskaintzeaz gain, laguntza 

“Jakina, gure bezero 
guztiei eskerrak emateko 
aprobetxatu nahi dugu, 
haiei esker iritsi ahal izan 
baikara honaino” 
Iñigo Vicente, Zuregain

“Gure erabiltzaileen 
profila askotarikoa da” 

Pedro Martínez, Zuregain

ZUREGAINEKIN POSIBLE DA 
ETXEAN ARRETA SOZIOSANITARIO 

PERTSONALIZATUA JASOTZEA

https://www.zuregain.com/eus/zuregain-eus/ 
https://irunero.eus/zuregainek-erizaintza-zerbitzuak-etxera-eta-erabiltzaileen-erosotasunera-hurbiltzen-ditu/
https://irunero.eus/irun-ekintza-sariek-bertako-enpresen-berrikuntza-saritu-dute/
https://837comunicacion.com/eu/837-komunikazioa/

“Parodia eguna” 

nolako aukera 

guk Hondarribiari 

hartzeko tankera. 

Joan ginen jantzita 

eskale antzera, 

han kantatutakoak 

nator kontatzera:

“Herri hontan da etxe 

adina biztanle. 

Baina etxeen jabe 

zenbait diruzale, 

gazteok utzi nahian 

ez etxe, ez kale. 

Sartu beharko gera 

guztiok eskale!

Guretzako ze etxe, 

ze etxebizitza? 

Mila euro hilean 

merkeenaren giltza... 

Gaitzerdi soldatakin 

helduko balitza! 

Gaur egungo gazteak 

holaxe gabiltza.

Ta nahi badugu izan 

etxe baten jabe, 

ez gaitu abalatzen 

deabruak eztare. 

Nola egingo dugu, 

ba, etxetik alde, 

lurraren prezioa 

zeruaren pare?

Nora joan pentsatuz 

guk gure artean, 

gurasoek etxetik 

bidali artean, 

herri hontan non bizi 

gaitezke bakean? 

Baten bat ya bizi da 

txalupa batean!

Inmobiliariaz 

kalea gainezka. 

Nahiz zenbaitek agertu 

horrekiko kezka, 

geldi egonda alferrik 

da beti protesta, 

hau konponduko duen 

alkaterik ez da.

Hondarribiarena 

nolako zoria: 

Salgai bizimodua, 

salgai historia, 

turistentzako berde, 

gorri ta horia... 

Ez al da hori herri 

baten parodia?”

Hondarribia kasu 

ta Irun erantsi, 

Inauteriak joanda 

hau ezin ahantzi. 

Auzi hau nahi badugu 

nolabait ebatzi, 

ikusten ez dutenei 

maskarak erantzi!

BERTSO BERRIAK, EMANTZIPATU 
EZINARI JARRIAK

Doinua: Iturengo arotza 

Egilea: Igauri Lopetegi Amostegi

Gurutzegrama: Irungo Kale-izengegia

Horizontal 
4- Anakako parrokia dagoen kalea, hain zuzen ere elizari 
dagokion zenbaki bakarra duena. 
5- Kale-izendegiko kalerik laburrena da, 25 metro neurtzen du. 
6- Egoitza- edo merkataritza-zenbakirik ez duen kalea.

Bertikal 
1- Hirian aurkitutako erromatarren garaiko aztarnak biltzen 
dituen museoa dagoen kalea 
2- José Antonio Loidik adierazi zuen bere izena «larre ugariko 
leku» izan daitekeela 
3- Jorge Oteizak 33. zenbakia jarri zion bere etxeari etorbide 
horretan.

6 Hitz: Opilaren eguna

–Opila  
–Txita 

–Arrautza 
–Bedeinkapen 

–Amabitxi 
–San Marko

Cristina Laborda alkateak adierazi duenez, auzoari arnasa 
emango dion jarduketa izango da. “Artian espazio ireki bat 
egingo dugu, elkartzeko eta aisiarako, eta, horretarako, kirol 
ekipamenduak, haur parkeak eta egoteko lekuak egingo ditugu”. 
Jarduketa honen bitartez 70eko hamarkadan planifikatu gabe 
eraikitako auzo bateko aparkaleku defizita arindu nahi du 
udalak. “Aparkaleku hori eraikita, eta hirigintza ere hobetuta, 
Artiako bizilagunen bizi kalitatea hobetuko dugu batez ere", 
gaineratu du alkateak.

Obraren bidez estalitako aparkaleku bat sortuko da eta horren 
azalera urbanizatuz jolas  eta kirol erabilerarako eremu 
publikoak sortuko dira. Guztira, hiru solairuko parking bat 
izango da: Lurpean bi solairu, eta hirugarrena, Belartzako 
hegaleko desnibelean. Horrela, aparkatzeko 169 toki sortuko 
dira: 69 toki -2. solairuan; 67 toki -1. solairuan, eta 33 toki 
sarrera-mailan; motoak aparkatzeko 8 toki; bizikletak 
aparkatzeko bi gela, eta, horrez gainera, mantentze-lanetarako 
gelak eta instalazioak.

Aparkalekurako sarbidea Berroeta margolaria kaletik egitea 
aurreikusten da, eta irteera Zurbaran kaletik. Horrela, Irungo 
nahiz Irundik kanpoko norabide gehienetan mugimendua 
arinagoa izango da, erosoagoa eta berehalakoagoa ere izango 
baita. Ibilgailuak baterian aparkatuko dira, 2,5 x 5 m-ko 
tokietan, eta zirkulatzeko bideak 5 m-ko zabalera izango du eta 
noranzko bakarrekoa izango da. Horrela, partzelaren azalera 

ahalik eta gehien aprobetxatuko da, aparkatzeko toki kopuru 
handiagoa izateko.

Bi gune sortuko dira oinezkoak lurpeko aparkalekura 
sartzeko eta handik ateratzeko, eraikin eta saltoki gehien 
dauden lekuetatik gertu, partzelaren perimetroan eta haren 
bi muturretan. Igogailu bat instalatzea ere aurreikusten da, 
aparkalekuaren eta lur gaineko eremuaren arteko irisgarritasuna 
bermatzeko. Gainera, aparkalekuen kudeaketa alokairukoa 
izango da, adibidez Pinudikoaren eskema berari jarraituz.

Lur gaineko eremua bi zatitan banatuko da, kota desberdinetan. 
Estalkia izango dena aisialdirako erabiliko da osorik, eta, bertan, 
hainbat gune sortu ahalko dira, hala nola haurrentzako parke 
bat eta beste parke bioosasungarri bat, eta kirol instalazioak 
(saskibaloi kantxak, erabilera anitzeko guneak, ping-pong 
mahaiak…). Horrela, auzotarren topagune bihurtuko da 
aparkalekuaren gainaldea, eta Belartzako mendi hegal berdera 
ere luzatuko da.

Proiektu parte-hartzailea
Gainera, inguruko bizilagunek eremu honen diseinuan 
iritzia emateko aukera izan dute. Horretarako, udalak parte 
hartzeko prozesua jarri zuen abian. Bizilagunen eskakizunak 
entzunda,  ibilgailu elektrikoak kargatzeko aukera izateko eta 
bizikletentzako aparkaleku seguru bat izateko proposamenak 
gehitu zaizkio proiektuari.

BELARTZAKO OBRAK ARTIAKO 
AUZOA ERALDATUKO DU 

Belartzako obraren hasiera aurreratu egingo da lehenbailehen bizilagunei 
aparkatzeko aukera gehiago eman eta auzoaz gozatzeko topagune gehiago 

eskaintzeko. Belartzako obra aurten Irungo Udalak egingo duen jarduera 
garrantzitsuenetako bat izango da, 7 milioi euroko aurrekontuarekin. 

Jon Medrano, ipar martxako kirolaria: 

Jon Medrano ipar martxa praktikatzen duen kirolari irundarra da. Azken bi urteetan zehar ipar martxako 
Europako Txapelketan hirugarren postua lortu du eta Espainiako Txapelketan txapeldun titulua. Lorpen 

horiei esker otsailean Irunen antolatutako Kirol Galarako Irundarron Sariarentzako izendapena lortu 
zuen. Ipar martxaren praktikan nola hasi eta trebatu zen kontatu du. 

Zertan datza ipar martxa?
Ibiltzeko patroi natural horri bi makila gehitzen zaizkio, baina 
mendian erabiltzen diren makilekin alderatuta, dragonera 
deituriko eskuko heldulekua ezberdina da. Horrez gain, teknika 
ere berezia da: aurrean dagoen eta atzean dagoen oinaren pareko 
tartean finkatu behar da makila eta besoko mugimenduak 
gerritik aurrera eta atzera luzatzen dira, makilak erabiliz 
bultzada lortuz. 

Nola ezagutu zenuen ipar 
martxa deritzon kirola?
Ni duela 7 edo 8 urte 
hasi nintzen ipar martxa 
praktikatzen, posturarekin 
zerikusi handia zuen kirola zela ikusi nuelako, eta beraz, 
osasuna lantzeko era aproposa iruditu zitzaidalako. Betidanik 
pertsona kirolaria izan naiz, eskubaloian zein igeriketan 
ibilitakoa naizelako, eta geldirik egon ostean, kirol honekin 
txapelketa mailara itzuli naiz. 

Teknikan trebatzea asko kosta zitzaizun?
Zaila da teknika ondo ikastea. Gainera, kirol honek txapelketetan 
epaileak ditu, kirolarien ibiltzeko era epaitzen dutenak. 
Efizientzia lortu nahi izanez gero, kirol guztietan bezala, hori 
landu beharra dago, akatsik egin gabe azkarrago joateko.

Kirol hau zer ingurutan praktikatu daiteke?
Edozein ingurunetan praktikatu daitekeen kirola da: mendian,  
zelaian, errepidean... Ipar martxa lurrazal ezberdinetara 
moldatzen den kirola da. Txapelketak, orokorrean, hiriko 
parkeetan edo errepideetan egiten dira, nahiz eta zirkuitu 
ezberdinak dauden. 

Nolakoa da ipar martxako lasterketen dinamika?
Guztira 10 dira probetan errespetatu beharreko arauak. 
Laburbilduz, bastoia kontrako hankarekin batera sartu behar 
dela bi hanken tartean geratuz eta pausua ematerakoan eskua 
luzatu eta ukondoa gerritik atzera pasatu behar da. Mugimendu 
segida bat da non keinu horiek etengabe errepikatu behar diren. 
Beraz, koordinazio handia behar da. Hortaz, helmugara iristen 
lehena izan arren, epaileen zigorrak erabakigarriak izan daitezke. 

Nola antolatzen dituzu zure entrenamenduak?
Beste kiroletan bezala, denboraldi hasieran helburu batzuk 
zehazten dituzu. Aurten nire helburu garrantzitsuenetako bat 
taldekako estatu mailako txapelketa bosgarren urtez jarraian 

irabaztea izango da. Banakako txapelketan ere estatu mailako 
txapelketa irabazi nahiko nuke. Gainera, klubean ahaleginetan 
gabiltza atletismo federakuntzak Madeiran antolatutako 
Europako Txapelketan parte hartzeko. Behin helburuak 
markatuta, entrenamenduak antolatzen dira. Izan ere, frogaren 
arabera luzera ezberdina da, hortaz, kilometroen araberakoa 
da prestakuntza. Nik, ibiltzeaz gainera, indar eta arnas lanak 
egiten ditut eta serieak egiteaz gainera, mendiaz ere gozatzea 
gustatzen zait tirada luzeak eginez.

Beharrezkoa da klub baten barnean egotea maila altuko 
txapelketetan lehiatzeko?
Orain dela 4 urte Alacanteko Club Marathon Crevillent izeneko 
atletismo klubarekin egin nuen fitxa eta, kasu honetan, 
beraiek denboraldiko gastu guztiak ordaintzen dizkigute, hau 
da, lekualdaketak, dietak eta ostatuak. Horri esker posible da 
denboraldiaren jarraipena egitea. Kluba Alacanten egoteak 
bakarkako lan handia eskatzen du, baina probetara iristean talde 
giroa nabaria da eta handia da kirolari guztien inplikazioa. 

Zer sentitu zenuen Irundarron Sarirako izendapenaren berri 
izaterakoan?
Sekulako ilusioa egin zidan. Beste kiroletan ibili naizenetan 
Irungo klubetan parte hartu izan dut, beraz, nahiz eta orain 
Irunen ez bizi, pozgarria da kirol gutxitu hau eta nire emaitza 
pertsonalak kontutan hartzea. Gainera, ekitaldian nire garaiko 
kirolariekin gurutzatu nintzen. Horrelako aintzatespenek pilak 
kargatzen dizkizute hobetzen jarraitzeko.

Izendapenak kirol gutxitu 
hau ezagutarazteko 
lagungarriak izan daitezkeela 
esango zenuke?

Bai. Aldaera asko dituen kirola da. Osasun arloari loturik 
kaletik makilekin jende asko ikusi arren, kirol munduan, hau 
da, txapelketa mailan, kirolari gutxi dituen kirola da oraindik. 
Horregatik, edozein aipamen eskertzekoa da, noski. Nirekin 
batera Alacanteko taldean beste Beratar bat dago eta gu gara 
maila honetan gabiltzan inguruko bakarrak. Dena den, Donostia 
inguruan bada beste klub batekin dabilen beste kirolariren bat. 

Zeintzuk dira ipar martxaren onurak?
Ipar martxako irakaslea naizen aldetik, nire ikasle guztiei 
esaten diet eguneroko ibilaldi horri gehitzen diozun plusa 
dela. Makilek, segurtasuna emateaz gain, bultzada ere ematen 
dute, beraz, besoek ere indarra egiten dute. Bultzada horrek 
gerriaren mugikortasun handiagoa ere ematen du, pausua 
handiagoa delako. Horretaz gain, zirkulazio ikerketek erakusten 
dute, adibidez, bularreko minbizian onurak izan ditzakeela, 
sistema linfatikoari eta zirkulazioari laguntzen dielako, baina 
beti profesional baten jarraibideak kontuan izanez. Kirol honek 
onura asko izan arren, lesioak ere izan daitezke, batez ere 
txapelketa mailan. Lesiorik ohikoenak besoetakoak dira, gaizki 
egindako mugimenduen errepikapenaren ondorioz. 

Nola animatuko zenuke jendea kirol hau ezagutzera eta 
praktikatzera?
Beren inguruan ipar martxako irakasle bat bilatzea aholkatuko 
nieke. Ondo eginez gero, onura asko dituen teknika da, baina 
horretarako jarraibideak ondo ikasi behar dira. Garrantzitsuena 
disfrutatzea dela uste dut, esan bezala, oso kirol moldagarria 
baita eta hiri barnean zein mendian praktikatzeko aukera 
ematen duena. Beraz, inguruan ditugun mendiei etekina 
ateratzeko modua izan daiteke, turismoa eta kirola egiten den 
bitartean. 

“Horrelako 
aintzatespenek pilak 

kargatzen dizkizute 
hobetzen jarraitzeko”

“Kirol honek 
txapelketetan epaileak 
ditu, kirolarien ibiltzeko 
era epaitzen dutenak”

Argazkia: Jon Medrano 2023an Polonian egindako Ipar Mar-
txako Europako Txapelketan hirugarren sailkatua. ↓

“IPAR MARTXA LURRAZAL EZBERDINETARA 
MOLDATZEN DEN KIROLA DA”

https://www.instagram.com/ukitzen_jon_medrano/
https://irunero.eus/kirol-galak-kirolari-irundarren-lorpenak-saritu-ditu/
https://irunero.eus/zabalik-dago-irundarron-sariaren-irabazlea-aukeratzeko-herri-bozketa/ 

Mayumi Volley taldea, orain dela urte batzuk indarra galdu zuen kluba, 2023ko irailean hasi zen klubaren 
jarduera berreskuratzeko ahaleginetan. Emakumeen boleibol taldeak eratzeko deialdia egin eta 

dagoeneko bi emakume talde dituzte. Otsaileko Kirol Galan Irundarron sarirako izendapena lortu zuten 
Irunen emakumezkoen bolei talde bat sortzeagatik. Aitor García Mayumi Volley klubeko kideak eta 

Haizea García eta Enara Mora jokalariek Mayumiren proiektura batzeko arrazoiak azaldu dituzte. 

Aitor García pozik azaldu da Mayumi Volley klubak urtebete 
baino gutxiagoan egin duen ibilbidearekin. Izan ere, kluba 
berpiztu eta kirol honetan aritzeko emakume taldeak sortu 
aurretik, Txingudi Ikastolan boleibolean aritzen zen talde bat 
bazela azaldu du. “Instalazio horietan entrenatzen jarraitzeko 
arazoak izan ziren”, adierazi du klubeko kideak. Jokalari 
horietako batzuk Hondarribira joan ziren beste klub batean 
jolasten jarraitzeko. Irunen berriz, neska multzo bat talderik 
gabe geratu zen.

Bertako jokalari baten osabak, Iñaki Roderok, Mayumi izeneko 
judo klub bat dauka. Berak dagoeneko klub bat martxan zuela 
aprobetxatuz, prozedura legaletarako ia tarterik ez zegoenez, 
klubaren izena eta izaera utzi zien kluba martxan jarri ahal 
izateko. “Deialdia egin genuen eta jokalarien aldetik izandako 
harrera oso ona izan da”, adierazi du Aitor Garcíak. Klubaren 
helburu nagusia neskei boleibolean jokatu ahal izateko aukera 
ematea da. “Garbi daukagu gure helburu nagusia, emakumeen 
kirola sustatzea eta indartzea izan behar dela”, azaldu du Aitor 
Garcíak. Beraz, gaur egun helburu hori lortzeko buru belarri 
lanean ari dira. 

Boleibola kirol ezagunenetarikoa ez den arren, jokatzen hasteko 
taldeak osatzeko zailtasun gutxi izan dituzte. “Kluba sortu nahi 
genuela adieraziz deialdia egin genuen eta berehala taldera 

batzeko asmoa zuten neska 
ugari hurbildu ziren”, azaldu 
du Aitor García klubeko 
kideak. Enara Mora jokalariak 
azaldu duenez, “hasieran kide 
gutxi ginen taldean, deialdia 
egin eta handik denbora 
gutxira jende gehiago batu 
zitzaigun”. Izan ere, Mayumi 

Volley klubeko jokalarien ustetan, taldea osatzeak eta bertako 
kideen artean duten giro onak jokalari berriak erakar ditzake. 
Beraz, neskak jokalari izateaz gain, adibide ere badira. Haizea 
Garcíaren hitzetan, “uste dut jendeak guk boleibolean jokatzen 
dugula jakitea lagungarria izan daitekeela jokalari berriak 
klubera batzeko”. 

Haizea García eta Enara Mora haur kategoriako jokalariak dira 
eta taldean guztira 9 jokalari dira. Astean bi entrenamendu 

egiten dituzte, asteazkenetan 
eta ostiraletan, asteburuetan 
jokatzen dituzten partiduak 
prestatzeko. Bestalde, 
astelehenetan neska 
gaztetxoagoekin entrenatzen 
dira, gazteek boleibola 
ezagutu eta datorren urtean klubera batu daitezela animatzeko. 
Enara Morak adierazi duenez, “batzuetan gure klubeko jokalari 
batzuk bertaratzen dira txikien entrenamenduetan laguntzeko”. 
Horrela, txikientzako eredu izan nahi dute, boleibolean jolastuz 
nola gozatzen duten ikus dezaten. 

Ligaren barneko partiduak larunbatetan jokatzen dituzte. 
Partidu horietan hurbileko taldeen aurka lehiatzen dira, hala 
nola, Donostiako eta Tolosako taldeen aurka. Partiduak hiritik 
kanpo jokatzea egokitzen zaienean, gurasoekin moldatzen 
dira partiduetara kotxez iritsi ahal izateko. Hain zuzen ere, 
klub txiki bat diren aldetik familia txiki-handi baten moduan 
funtzionatzen dute. 

Zelai bila
Entrenatzeko eta partiduak jokatzeko leku batetik bestera 
ibili ohi dira, izan ere, oraindik ez dute klubarentzako egoitza 
finkorik aurkitu. Haizea Garcíak azaldu duenez, klubaren 
jarduerarako toki finko bat izatea lagungarria izango litzateke, 
horrela izena emateko zalantzatan daudenentzat klubaren 
eskaintza erakargarria izango litzatekeelako. Asteazkenetan 
Lekaenea eskolaren kiroldegian entrenatzen dute eta 
ostiraletan, berriz, Irungo La Salle eskolako frontoi itxian 
elkartzen dira. Hortaz, entrenamenduetarako leku bakar bat 
izateak “gauzak asko erraztuko” lituzkeela uste dute jokalariek. 

Zentzu horretan, Mayumi Volley klubeko ordezkariek hiriko 
kirol instalazio faltaz ohartarazi dute. Gipuzkoa mailan biztanle 

“Oinarrizko kirola 
sustatzea beharrezkoa 

ikusten dugu, Irunek 
kirol munduan 

etorkizuna izaten jarrai 
dezan” 

Aitor García, Mayumi 
Volley klubeko kidea

“Hasieran kide gutxi 
ginen taldean, deialdia 
egin eta handik denbora 
gutxira jende gehiago 
batu zitzaigun” 
Enara Mora, Mayumi 
Volley klubeko jokalaria

gehien dituen bigarren hiria izanda, oinarrizko kirolean 
dabiltzan talde asko daude eta Aitor Garcíak adierazi duenez, 
“hirian kirol instalazio falta izugarria dago”. Irunen jokatu 
ahal izateko, Mayumi Volley klubak ikastetxe publiko guztien 
ateak jo ditu. Jasotako erantzuna positiboa izan den arren, 
delegaziora baimenak eskatu behar direnez, ez da erraza izan 
horietan jokatzeko aukera lortzea. “Oinarrizko kirola sustatzea 
beharrezkoa ikusten dugu, Irunek kirol munduan etorkizuna 
izaten jarrai dezan”, gaineratu du Aitor Garcíak. 

Harrobia sortzen
Haur kategoriako bi taldeez gain, klubean kadete mailako 
talde bat ere badute. Aitor Garcíak adierazi duenez, “hasieran 
haur mailako talde bakarra genuen, baina klubera batu nahian 
hainbeste neska hurbildu zirenez, bi talde sortzea erabaki 
zen”. Horrela, boleibolean aritu nahi zuten neska guztiei eman 
zitzaien jokatzeko aukera, denek izan zezaten jolasteko aukera”.

Klubaren etorkizuneko helburuez galdetuta, senior mailako 
talde bat sortzea da helburua. Haizea Garcíaren ustetan datozen 
urteetan kategoria gehiagotan taldeak sortzea beharrezkoa 
izango da klubaren biziraupena bermatzeko: “jokalariak 
hazten doazen heinean beren mailako taldeak beharko dituzte 
jokatzen jarraitu ahal izateko”. Beraz, klubera jokalari berriak 
batzen jarraitzeko interesa izan dezakeen edonor gonbidatzen 
dute klubeko entrenamenduetara hurbiltzera, kirola hobeto 
ezagutzeko aukera izan dezan. “Ez da ezer kostatzen probatzera 

etortzea, gustatzen ez bazaie 
ez baita ezer gertatuko”, 
azaldu du Enara Morak. 
Hortaz, boleibolean aritu nahi 
duten neskek beren lekua 
aurkituko dute Mayumi Volley 
klubean. 

“Jokalariak hazten 
doazen heinean beren 

mailako taldeak beharko 
dituzte jokatzen jarraitu 

ahal izateko” 
Haizea García, Mayumi 
Volley klubeko jokalaria

↑ Argazkia: Mayumi Volley kluba.

MAYUMI VOLLEY TALDEAK BOLEIBOLEAN 
ARITU NAHI DUTEN NESKENTZAKO 

ELKARGUNEA IZAN NAHI DU

https://www.instagram.com/mayumi_volley_team/
https://irunero.eus/kirol-galak-kirolari-irundarren-lorpenak-saritu-ditu/
https://irunero.eus/real-unionek-eta-marinok-emakumezkoen-campusa-egingo-dute-udan/

2024ko apirila

Ekaitz Gil, F1eko eduki sortzailea: 

Ekaitz Gil sare sozialetan Formula 1ari buruzko edukia ia egunero sortzen duen gazte 
irundarra da. Instagramen 40.200, Youtuben 43.200 eta TikToken 4.600 jarraitzaile 

ditu egun. Komunikazio ikasketak egin ostean, bere zaletasunaren inguruko edukia 
sortzen eta partekatzen hasteko erabakia hartu zuen. Irundarrak azaldu du bere 
zaletasuna partekatzeaz eta jarraitzaileekin harremantzeaz asko gozatzen duela. 

Nola eta noiz erabaki zenuen sare sozialetarako edukia sortzen 
hastea?
Oinarrian egiten dudana nire zaletasuna da eta horren arabera 
antolatzen dut nire denbora; F1aren arabera. Nik Deustuko 
Unibertsitatean Komunikazioa ikasi nuen eta konturatu nintzen 
sare sozialetarako edukia sortzea izan zitekeela nire bi hobbyak 
batzeko modua: F1a eta komunikatzeko zaletasuna. Hasieran 
Instagrameko nire kontu pertsonalarekin hasi nintzen, baina 
laster konturatu nintzen ez zela oso egokia, edukia nahasten 
zelako. Youtubeko eta TikTokeko kontu bana ere sortu nituen. 
Horrela, pixkanaka nire jarraitzaile kopurua handitzen joan zen 
eta gaur egun 40.000 jarraitzaile baino gehiago ditut Instagram 
zein Youtuben. TikTok kontuan kopurua txikiagoa da, aurreko 
kontua itxi egin baitzidaten F1ekin zerikusia zuen baina TikToki 
gustatu ez zitzaion eduki batengatik.

Erraza da F1i buruzko eduki esklusiboa ia egunero sortzea?
Horretarako oso garrantzitsua da oso ondo planifikatzea 
eta gaiari buruzko ezagutza handia izatea. Ni Formula 1en 
jarraitzailea naiz txikia nintzenetik, eta horri esker istorio 
eta anekdota asko ezagutzen ditut. Noski, gai jakin bat ikertu 
behar duzunean denbora behar duzu, eta garrantzitsua da gidoi 
bat egitea eta behar den guztietan errepikatzea, ezin hobeto 
geratu arte. Materialari dagokionez, funtsezkoa da material 
egokia izatea grabaketarako, argi uztaia edo mikrofonoak, 
adibidez. Bideoen edizioa ere oso zati garrantzitsua da, nahiz eta 
ezkutuan geratu.

Jarraitzaile kopuruak handitzen jarraitzeko, edukiaren 
kalitateak garrantzi handia izango du, ezta?
Bai, noski. Jende askok uste du horretan hasteko funtsezkoa 
dela oso tresna onak izatea, baina nik ez dut uste horrela denik. 

Hasieran garrantzitsuena 
komunikatzeko orduan 
erraztasuna hartzea da. 
Mugikorrarekin has zaitezke, 

eta lehen iruzkinak iristen direnean ikusiko duzu zein den 
errealitatea. Horrela ikasiko duzu beti egongo dela laguntzeko 
prest dagoen jendea eta min egitea besterik bilatzen ez duten 
beste batzuk. Mailaz igo nahi duzunean jakingo duzu benetan 
behar duzuna zer den. 

Zein da gehien eskatzen den edukia?
F1eko Sari Nagusiko astea dagoen guztietan lasterketaren 
laburpena egin ohi dut, eta oso gustuko edukia da, kirol hau 
hain gertutik jarraitzen ez duen jendeari lasterketan gertatzen 
denari buruz egunean egoteko aukera ematen baitio. Bestalde, 
F1a luxuzko autoak bueltaka ibiltzea baino askoz gehiago da, 
eta, beraz, anekdota asko ezkutatzen dira, jendeak ezagutu nahi 
dituen istorioak. Eduki mota hori ere oso gustuko dute duela 
gutxi ikusi dutenek.

Erraza zaizu zure edukia gainerakoengandik bereiztea?
Askotan hori bera galdetzen diot neure buruari: zergatik ikusten 
nau jendeak ni eta ez beste batzuk? Uste dut garrantzitsua dela 
ondo komunikatzeko dohaina izatea. Are gehiago, kontatzen 
duzunaz gain, garrantzitsua iruditzen zait benetan maite duzun 
zerbait egitea. Niri F1 izugarri gustatzen zait, eta saiatzen 
naiz horrek nire publikoarekin konekta nazala, egiten dudan 
edukiaren bidez. Halaber, zuzenean galdetzen diet beraiei zer 
interesatzen zaien. Oso garrantzitsua da beraiekin elkarreragin 
handia izatea, zuregana ahalik eta gehien hurbiltzeko.

Sentitzen al duzu presiorik jarraitzaile kopuruaren 
gorakadarengatik?
Beti buruan duzun zerbait da, eta horrek hasieran ez bezalako 
edukia egitera eramaten zaitu. Hain zuzen ere, hasieran 
urduritasuna halako bideoak egiteko esperientzia faltagatik 
etortzen zen. Hala ere, orain ikusle kopuru jakin bat bermatua 
duzun arren, beti nabaritzen duzu kezka apur bat. Horrek zure 
jarraitzaileengandik jasoko duzun erantzunean ere pentsarazten 
dizu, kritikak barne, eta 
horretarako prest egon behar 
zara.

Gaur egun haur askok 
amesten dute eduki sortzaile 
bihurtzea. Zer aholku 

emango zenieke?
Hobby bat bezala hartzea aholkatuko nieke. Nik gaur egun beste 
lan bat daukat eta ez naiz honetaz bizi. Bakarrik honetaz bizi 
ahal izateko, oso ona eta ezaguna izan behar zara. Hori dela eta, 
garrantzitsua da egiten duzunaz gozatzea eta pixkanaka hazten 
joatea, erabakia hartzerakoan ondo hausnartzeko. Ni oraindik 
ez naiz puntu horretara iritsi, baina funtsezkoa iruditzen zait 
ikasketetan eta lanean zentratzea, eta horretaz aparte iristen 
diren aukera guztiak ongi etorriak izango dira beti.

Aztertu al duzu inoiz zure jarraitzaileen profila?
Profila nahiko zabala da, askotarikoa, eta horrek grazia handia 
egiten dit. Hasi nintzenean pentsatu nuen inguruko jendeak, 
Gipuzkoakoak edo Euskadikoak, bakarrik jarraituko zidala. 
Gaur egun, aldiz, asko dira jarraitzaile espainiarrak, baina beste 
hainbat herrialdetako jarraitzaile asko ere baditut, Argentina, 
Kolonbia eta Mexikokoak, adibidez, inoiz imajinatuko ez nuen 
zerbait. Gizonezkoen audientzia da nagusi, nahiz eta gero eta 
gehiago diren kirol honen zale diren emakumeak, tartean nire 
neska-laguna. Horregatik, garrantzitsua da zure publikoa 
aztertzea, edukia horretara egokitzeko, baina eduki mota 
bakarrera mugatu gabe.

Hazten jarraitzeko helburuarekin, zeintzuk dira zure erronkak 
etorkizunari begira?
Disfrutatzen jarraitu nahi dut, orain F1az egiten dudan bezala, 
eta oraingoz ez dut lan gisa ikusi nahi, zaletasun gisa baizik. 
Gauza berriak ikasten jarraitzea ere gustatuko litzaidake, 
egiten dudana hobetzen jarraitzeko. Helburuez ari garela, 
beti markatzen duzu zifra bat, adibidez, 50.000 jarraitzailera 
edo 100.000ra iristea. Hala ere, gustatuko litzaidake garrantzi 
handiagoa ematea jarraitzen nauen orok F1 zale amorratua 
naizela ikustea eta nirekin informatzeari esker gauzak ikastea. 
Une batean hau guztia nire benetako lana bihurtzen bada, 
nire helburu nagusia lortuko dut eta oso pozik egongo naiz 
horregatik.

“Mailaz igo nahi 
duzunean jakingo duzu 
benetan behar duzuna 

zer den” 

“Garrantzitsua da zure 
publikoa aztertzea, 
edukia horretara 
egokitzeko, baina eduki 
mota bakarrera mugatu 
gabe”

↓ Argazkia: Ekaitz Gil.

↓ Argazkia: Ekaitz Gil.

“NIRI F1 IZUGARRI GUSTATZEN ZAIT, 
ETA SAIATZEN NAIZ HORREK NIRE 

PUBLIKOAREKIN KONEKTA NAZALA”

https://www.instagram.com/ekaitzgilf1/?hl=es 
https://www.youtube.com/@ekaitzgilF1
https://www.tiktok.com/@ekaitzgil_f1?lang=es 

LOREZAINTZA ETA BARATZE 
TAILERRA

UDABERRIKO 
OPORRALDIRAKO 
PROGRAMA

BIDEOJOKOAK SORTZEKO 
TAILERRA

Martindozenea Gaztelekuak lorezaintzako hastapen 
tailerra antolatu du, Gazte Aurrekontu Parte-
hartzaileetan proposatutako ideia jasoz. Tailerra 
apirilaren 10ean eta 11n, asteazkenean eta ostegunean, 
egingo da 17:30etik 19:30era. 

Parte-hartzaileek, baratzeko eguneroko lanen bitartez, 
naturaren prozesuak ezagutuko dituzte. Baratzea 
diseinatu eta sortzearekin emango diogu hasiera. Ondoren 
urtean zeharreko mantentze lanak egingo dira, lurraren 
egitura, ura, konposta, eguzkia eta natur elementu 
ezberdinen prozesuak ezagutzen lagunduko dietenak. 
Baratzetik kanpo egiteko ekintzek ere ezinbesteko 
garrantzia edukiko dute, jolas eta eskulan bidez landuko 
direnak.  

Izen emateak: Gaztelekuan bertan edo whatsappera 
(690706471), Instagramera (/gazteleku_martindozenea) 
edo emailera (gazteleku@irun.org) mezu bat bidaliz 
eman dezakezu izena.

Udaberriko oporraldirako programa berezi batzuk 
proposatzen ditu GazteARTEan arloak.  Izan ere, 
eskaintza zabala prestatu da opor egunetarako: irteerak, 
jolasak, tailerrak, etab. Ez galdu ezer eta kontsultatu 
agendan egingo diren ekintza guztiak, GazteARTEan 
zerbitzuaren webgunean. 

Bideojokoak sortzen ikasteko tailerra bi saiotan burutuko 
da: apirilaren 10ean eta 17an, asteazkenetan. Artia 
Gaztelekuan egingo dira tailerrak arratsaldeko 17:30etatik 
19:30era. Ikastaro honetan bi programa erabiliko ditugu 
errealitate birtualean saskibaloi joko bat diseinatzeko. 
Ekintza doakoa da eta plazak mugatuak dira. 

Izena emateko edo informazio gehiagorako: Gaztelekuan 
bertan  edo bidali mezu bat  WhatsApp-era (681 946 
798), Instagramera (@gazteleku_artia) edo emailera 
(gazteleku_artia@irun.org).

Multimedia antzezlan honek bideo animazioa, 
interpretazioa eta musika uztartzen ditu Gariren istorioa 
kontatzeko. Gari bere lagunekin haserretzen da eta Mari 
jainkosaren kobazulora joatea erabakitzen du. Harri 
magiko bat aurkituko du han, eta, harkaitzak ez duela 
mugitu behar ohartarazten dion ahotsari entzungor 
eginez, lapurtzea erabakiko du, lagunei erakusteko. 
Marik gertatutakoaren berri jakingo du eta mendian 
zehar jazarriko du. Garik, bitartean, harriaren ahalmen 
magikoak erabiliko ditu Marik harrapa ez dezan. Apurka-
apurka, Tartalo, iratxoak eta beste jeinu batzuk bere 
atzetik joango dira... Nola amaituko da abentura?

Noiz: Apirilaren 14an, igandean. 
Non: Amaia Kultur Zentroan.  
Ordua: 17:00etan.  
Prezioa: 5 euro. 
Hizkuntza: Euskaraz. 

Andrés Barrios Pianista eklektiko eta berritzaileak, 
egungoa den flamenko ausarta aurkezten du. Munduko 
beste musika eta estilo batzuk laztantzen dituen estiloa 
du, XXI. mendeko flamenkoa. Bere belaunaldiko adierazle 
nagusietako bat da.

Noiz: Apirilaren 20an, larunbatean.  
Non: Amaia Kultur Zentroan.  
Ordua: 20:00etan.  
Prezioa: 8 eurotan. 

Nazioarteko Katu Erakusketak arraza anitzeko katuak 
ikusteko aukera eskainiko du. Katuak Nazioarteko 
Txapeldun, Nazioarteko Txapeldun Handi, Europako 
Txapeldun edo Europako Txapeldun Handi tituluak 
lortzeko lehiatuko dira.

Noiz: Apirilaren 6an eta 7an. 
Non: Ficobako 1. pabiloian.  
Ordutegia: 10:00etatik 19:00etara. 
Sarrera: 4 euro helduentzat eta doan 12 urte bitarteko 
haurrentzat. 

“Meazuri. Argiak eta koloreak. Iraganera bidaia” argazki 
erakusketak Dark Red Teamek Meazuriko meatzean 
egindako lana biltzen du. Argazkiek garai bateko meatzari 
lana islatzeaz gainera, egun meatzearen egoera zein den 
ere erakusten dute. 

Data: Apirilaren 27ra arte.  
Non: Kabigorri Bidasoaldeko Ateneoan.  
Ordutegia: Ostegunetik larunbatera arratsaldeko 
19:00etatik itxiera ordura arte. 
Sarrera: Doan. 

FAMILIENTZAKO ANTZERKIA: 
"ANBOTOKO MARI"

KONTZERTUA: ANDRÉS 
BARRIOS

XVII. NAZIOARTEKO KATU 
ERAKUSKETA

ARGAZKI ERAKUSKETA

2024ko apirila

